
				এই পাতাটির মুদ্রণ সংশোধন করা প্রয়োজন। 
ডাকঘর
o
মাধব দত্ত। মুশকিলে পড়ে গেছি। যখন ও ছিল না, তখন ছিলই না— কোনো ভাবনাই ছিল না। এখন ও কোথা থেকে এসে আমার ঘর জুড়ে বসল ; ও চলে গেলে আমার এ ঘর যেন আর ঘরই থাকবে না। কবিরাজমশায়, আপনি কি মনে
করেন ওকে—
কবিরাজ। ওর ভাগ্যে যদি আয়ু থাকে, তা হলে দীর্ঘকাল বঁাচতেও পারে ; কিন্তু আয়ুর্বেদে যে-রকম লিখছে তাতে তো—
মাধব দত্ত । বলেন কী ! কবিরাজ । শাস্ত্রে বলছেন, পৈত্তিকান সন্নিপাতজান কফবাতসমূদ্ভবান— মাধব দত্ত। থাকৃ থাকৃ, আপনি আর ঐ শ্লোকগুলো আওড়াবেন না— ওতে আরো আমার ভয় বেড়ে যায়। এখন কী করতে হবে সেইটে বলে দিন ।
কবিরাজ। ( নস্য লইয়া ) খুব সাবধানে রাখতে হবে। মাধব দত্ত। সে তো ঠিক কথা, কিন্তু কী বিষয়ে সাবধান হতে হবে সেইটে স্থির করে দিয়ে যান।
কবিরাজ। আমি তো পূর্বেই বলেছি, ওকে বাইরে একেবারে যেতে দিতে
পারবেন না । -
মাধব দত্ত। ছেলেমানুষ, ওকে দিনরাত ঘরের মধ্যে ধরে রাখা যে ভারি শক্ত । কবিরাজ। তা কী করবেন বলেন। এই শরৎকালের রৌদ্র আর বায়ু দুই-ই ঐ বালকের পক্ষে বিষবৎ— কারণ কিনা শাস্ত্রে বলছে, অপস্মারে জরে কাশে কামলায়াং হলীমকে—
মাধব দত্ত । থাকৃ থাকৃ, আপনার শাস্ত্র থাকৃ। তা হলে ওকে বন্ধ করেই রেখে দিতে হবে অন্য কোনো উপায় নেই ?
কবিরাজ । কিছু না, কারণ, পবনে তপনে চৈব – মাধব দত্ত। আপনার ও চৈব নিয়ে আমার কী হবে বলেন তো। ও থাকৃ-না—

